
AchegArte, 28 e 29 de novembro de 2009.
Conclusións da Presidencia da Asociación de Escritores en Lingua Galega.
Para a AELG  foron dúas xornadas de emocionada visualización, de comunicación pública da nosa cultura, da nosa literatura e os nosos autores, mesmo os máis novos.

Polo espazo “Lecturas compartidas” que coordinou a AELG pasaron poetas, narradores e dramaturgos que leron a súa obra e que, de xeito permanente, estiveron acompañados de numerosas persoas que se achegaron a escoitar e compartir as creacións literarias. Foi certamente fermoso o interese mostrado nun lugar de tanta oferta cultural, no que a literatura galega tamén tiña o seu lugar.

No ánimo de todos os que asistimos estaba latente a convicción de que estabamos a falar alto e claro ás institucións autonómicas, de que estabamos a mostrar a cultura construída ao longo de moitas xeracións e que non estamos dispostos a que esta casa común, construída por tantas mans, sexa derrubada. Desde os tempos finais do franquismo e da  transición non tiña ollado nin escoitado tanta xente falar con tanta convicción de que a nosa cultura vai vivir. Non imos permitir que o goberno autonómico, que con tanto esforzo trouxemos todos os galegos a Galiza, se volva contra nós e sexa o maior depredador da cultura galega.

O AchegArte ou o Culturgal teñen que seguir a súa andaina ano tras ano, tamén por motivos económicos: hai nel mais de vinte cinco mil postos de traballo na cultura galega, de maneira directa. É a imaxe e a alma de Galiza. Sen a cultura galega seríamos un corpo morto. Ten que se mostrar a produción cultural unha vez ao ano, fano todas as culturas normalizadas que queren ser respectadas.

Eu agardo da sensatez do goberno galego que siga a apoiar as industrias editoriais, que con tanto esforzo, ás veces heroico, se conseguiu ter. Para poder promocionar a cultura primeiro hai que apoiar á súa creación. Non se pode promocionar o que non se crea. Entre outras cousas, existe a Consellería de Cultura porque hai escritores e editoriais galegas.
Cesáreo Sánchez Iglesias

Presidente da Asociación de Escritores en Lingua Galega

